21/12/2025 AKASHVANI AIZAWL 2:30pm
REGIONAL NEWS

CHRISTMAS PREPARATION
Kan hma lawka Krismas leh Kumthar lo thleng tur atana inbuatsaih mipui
chetvelna Aizawl bazar chu kumdang zawng aiin a tawt hma tih Aizawl
New Market enkawltuten an sawi.
Commerce & Industries department hnuaia Aizawl New Market hotute
chuan Akashvani News zawhna chhangin kumin hian kumdang zawng
aiin mipui an tam hmaa an hriat thu an sawi a. Aizawl bazar huamchhunga
mipui che vel thunun turin thawktute pawh nilenga an buai thu leh an
chawlh hman meuh loh thu an sawi a. Bazar building thar tur sak hna
thawh mek a la nih avangin a bul hnaia a hmaa inzuar thin te pawh mipui
chetvel a awlsam nan thut an phal loh thu an sawi a ni.
New Market hotute chuan kumdang aiin thil bo leh naupang bo an tlem
hret thu an sawi a. Kuminah hian Krismas chu Ninganiah a nih avangin
Aizawl pawn atanga bazar tura lo kal te an rawn kal hma hret thu leh
bazar hmun tawt lutuk chu tunkar chho ah chuan a thawl hret an beisei
thu an sawi a. Theihtawpin mipui chevel mumal taka thunun tur leh thil
bo leh rukruk a thlen loh nan aurinna hmanga an au reng thu leh
thawktute ngawrh taka an duty reng thu an sawi bawk.

LAL RILIANI'S FUNERAL

Nimin zing dar 9-a thi Chief Minister hlui Pu Lal Thanhawla nupui, Pi Lal
Riliani chu vawiin chawhnu dar 1 khan a lawina Zarkawt Presbyterian
Kohhran Sunday School Hall-ah vui a ni.

Pi Lal Riliani hi kum 1989-a Delhi a a inentirin chuap lam natna Bronchial
Asthma a nei tih hmuhchhuah a ni a. Kum 2002 khan ruhsehpui a nei tih
hmuhchhuah a ni leh a. Kawng hrang hranga inenkawlin harsatna lian
tham tawk loin a awm a. Kum 2020 Covid lockdown puan hnu lawk khan
lungphu buai, mild stroke tum hnih neiin pacemaker vuahsak a ni. Kumin
November thla tawp lam khan hritlangin bawhin a thawhah a chhuak leh
bawk a. Tun thla ni 2 a ICU a dahluh anih hnuah nimin zingkar khan a
boral ta a ni.

Pi Lal Riliani hi kum 1943 khan Lungleiah a piang a. February ni 24, 1969-
ah Pu Lal Thanhawla nen inneiin fapa 1 leh fanu 3 bakah tuchhuan 1 an
nei a. Chief Minister hna chelhtu a pasal tawiawm thin nu chhuanawm leh
invawng tak a ni a. Zuk leh hmuam do kawnga hma la tu pawimawh tak
niin kum 1989-ah a hoin Indian Society on Tobacco & Health, Mizoram
Chapter din a ni a. He pawlah hian President leh chanvo dang pawimawh
tak tak a chelh tawh bawk a ni.

Mizoram Larsap Gen (Rtd) Vijay Kumar Singh chuan Pi Lal Riliani a ui thu
sawiin mi invawng tak, zuk leh hmuam dona kawnga mi tangkai a nih thu
a sawi a. Pu Lal Thanhawla a tawrhpui thu a sawi a ni. Chief Minister Pu
Lalduhoma pawhin Mizoten nu ropui an chan tih sawiin a pasal thlawp
tlat thin a nih thu leh, an nupaa Mizoram tana an inpekna chu theihnghilh
theih tawh loh tur a ni ati a. Leader of Opposition Pu Lalchhandama Ralte
pawhin nu ropui leh chhuanawm a thi chu pawi a tih thu leh a ui takzet
thu a sawi bawk a ni.

CYMA PRESIDENT
CYMA President Pu R.Lalngheta chuan Mizoram leilung fate chu ram leh
hnam humhalhna kawngah harh thar a tul tak zet tih sawiin lemchanna
khawvel chu tawp tawh se a duh tak zet ani, ati.
He thu hi nimina Lengpuia 'Lusei Tissue' a hawnna-ah sawiin, CYMA
President chuan Aizawl khawpui leh Mizoram hmun hrang hrangabh,
hnamdang sumdawng leh dawrkaite mawng zawmpuiten, ram leh hnam
chu sum tlém té hmangin an la hralh chhunzawm zelani ati a, hetiang mite
hi veng tin leh khaw tinah endawng thiam a tul tawh hle a ni a ti a. Hnam
dang tih theih chu Mizo fate’n an ti ve thei tih a lang chho mék tih sawiin
Industry atanga thil siam chhuah leh a hralhna kawngah Zofate chu an
teirei peih a ngai ani ati a,vawi leh khata hlawk hluai tum lovin, vairama
an elpuite hneh ngei tirin, taima tak leh hlawhtlinna chang ngei tir a,
zawi zawi a hmasawn tum a tul ani ati bawk.

National Mathematics Day
Pachhunga University College chuan nimin khan an Seminar Hall-ah
National Mathematics Day an hmang.
National Mathematics Day puala hun hman hi Pachhunga University
College-a Applied Mathematics and Statistics Department, Mizoram
Science Technology and Innovation Council (MISTIC) leh Mizoram
Mathematics Society (MMS) te tangkawp buatsaih a ni a. Mizoram
Mathematics Society president Prof LP Lalduhawma'n a kaihruai a, 17th
State Level Mathematics Competition, 2025 lawmman semin
Mathematics-a Ph D hmu tharte lawmpuina an hlan bawk a ni.

